
Унарлы  вакланмаларны кушу һәм алу

(V сыйныфта математика дәресе)
 Мөнирә СӘЙФУЛЛИНА,  
Әлмәт районы Миңлебай урта мәктәбенең I квалификация категорияле математика укытучысы 
Максат:

дидактик:

– унарлы вакланмаларны кушу һәм алу күнекмәләрен ныгыту;

– белем үзләштерүнең практик юнәлдерелешен үстерү;

– алынган мәгълүмат белән гомуми белем һәм гомуми мәдәният күнекмәләре формалаштыру;
үстерешле:

– эшне рациональ планлаштыру күнекмәләре формалаштыру;

– укучыларның мөстәкыйльлеген, игътибарлылыгын һәм логик фикерләүләрен үстерү;

– үзконтроль ясау күнекмәләрен формалаштыру;
тәрбияви:

– төркемнәрдә һәм парларда эшләргә өйрәтү, оешканлык тәрбияләү;

– изгелек һәм ярдәмчеллек сыйфатлары тәрбияләү;

– туган якның мәшһүр кешеләре белән горурлану хисе тәрбияләү.

Җиһазлау: видеопроектор, дәреслек (Виленкин Н.Я. Математика (гомуми урта белем бирү мәктәбенең 5 нче сыйныфы өчен) – Казан: Мәгариф, 2015.

Дәрес барышы
I. Оештыру өлеше
Укытучы. Хәерле көн, укучылар! Бүген бездә гадәти булмаган дәрес. Дәрес дәвамында сезнең белән үтелгән материалны кабатларбыз, яңа тема да үзләштерербез, күнегүләр һәм мәсьәләләр чишәрбез, шулай ук авылыбызның мәшһүр кешесе, аның кыскача тормыш юлы белән танышырбыз.

          Экранга игътибар итегез. Андагы саннарны укыгыз.

909,7; 0,55; 145,008; 2,7; 1,08; 0,041; 8,0003; 14,03; 6,075; 0,0092.

          – Болар нинди саннар? (Унарлы вакланмалар)
          – Бу саннар белән нинди гамәлләр башкарып була? (Саннарны чагыштыру, кушу, алу гамәлләре башкарырып була.)
          – Димәк, безнең бүгенге дәреснең темасы нинди була? (Укучылар җавабы.)
          – Дәресебезнең темасы: «Унарлы вакланмаларны кушу һәм алу». Теманы дәфтәрләрегезгә языгыз.

          – Укучылар, дәреснең максатын да әйтегез әле. (Укучылар җавабы.)
II. Белемнәрне актуальләштерү
– Телдән исәпләү күнекмәләрегезне ныгыту өчен экранда биремнәр бирелгән. Ә биремнәргә бер сер яшерелгән. Әгәр исәпләүләрне дөрес итеп башкарсагыз, сез бу серне чишәрсез.

Фатих Кәрими  4                         Фатих Кәрим  0,4              Муса Җәлил   1,4

2,5–0,3+4,7–3,1–0,9+1,1=
– Кайсы авыл мәчете?

Тайсуган. 9.                 Миңлебай. 8.                     Техснаб . 10.

10+6,3–9,8+4,2–5,6+2,9=
(1 нче эштә дөрес җавапны тапкан очракта – «Фатих Кәрими», ә 2 нче эштә «Миңлебай авыл мәчете» дигән сүзләр килеп чыга.)
Укытучы. Фатих Кәрими – безнең Миңлебай авылында туып үскән күренекле кеше: педагог, язучы, бөек мәгърифәтче, галим, журналист, тәрҗемәче, нәшир, җәмәгать эшлеклесе.

Парларда эш
          – Сезнең алда – карточкалар. Анда язылган аңлатманың кыйммәтен исәпләп, сез Фатих Кәриминең ничәнче елны туганын табарсыз.

2535,46–1907,509+1263,119–21,07 =

Җавап: 1870. Фатих Кәрими 1870 елның 30 нчы мартында безнең Миңлебай авылында Гыйльман ахун гаиләсендә туган. Башта Миңлебай авыл мәдрәсәсендә, аннан соң Чистай шәһәрендәге «Камалия» мәдрәсәсендә укый. Укуга тартылуын күргән әтисе аны Төркиягә Истанбул шәһәренә укырга җибәрә. Биредә, «Мөлкия» югары мәктәбендә 4 ел уку белән бергә, Фатих чит телләр дә өйрәнә. Төркиядән кайткач, ул укытучылык эше белән шөгыльләнә.

[image: image7.jpg]


       Чистай шәһәренең «Камалия» мәдрәсәсе
Укытучы. Укучылар, экранга игътибар итегез. Сезнең алда сигнал аппараты. Ул дөрес карточкаларны гына үткәрә. Дөрес карточкалардагы хәрефләрне язсагыз, Фатих Кәриминең кайсы мәдрәсәдә 26 ел эшләгәнен белерсез.

3 м 07 см = 3,07 м (х);
52 см = 5,2 м (е);
7 м 6 см = 7,06 м (ө);
820 см = 8,2 м (с);
451 дм = 45,1 м (ә);
50 см = 0,5 м (е);
2 км 350 м = 2,35 км (н);
3 кг 65 г = 30,65 кг (к);
1 т 17 кг = 1,017 т (и);
98 ц = 9,8 т (я). 
Җавап. Фатих Кәрими 26 ел Оренбург шәһәрендәге «Хөсәения» мәдрәсәсендә укыта. Язучылык белән шөгыльләнә. Үз типографиясендә үзе язган китапларны һәм дәреслекләрне бастыра.

     «Хөсәения» мәдрәсәсе.
III. Яңа ситуацияләрдә алган белемнәрне үзләштерүләрен тикшерү
Мөстәкыйль эш. Төркемдә эш.
1 нче төркем эшләренең җавабында – Фатих Кәриминең ничә тел белүен, ә 2 нче төркем эшләренең җавабында Фатих Кәриминең Европага ничәнче елда тәрҗемәче булып эш сәфәргә баруын табар.

1 нче төркем өчен биремнәр:

7,8+6,9=

8,1–5,46=

0,02–0,0156=

1–0,899=

83,22–77,22=

2 нче төркем өчен биремнәр:

129+9,72 =

96,3–0,081=

0003–0,00089=

24,5+0,986=

25,1+1873,9=

(Укучыларның җаваплары тыңланыла.)
          – Әйе, Фатих Кәрими 6 чит тел: гарәп, төрек, фарсы, латин, рус, француз телләрен белгән. Шуңа күрә аны алтын прискасының хуҗасы Шакир Рәмиев үзе белән 1899 елда Европага эш сәфәренә тәрҗемәче буларак үзе белән ала.

IV. Яңа ситуациядә белем һәм күнекмәләрне куллану
Дәреслек белән эш.

– 1221 нче мәсьәләне укыгыз. Сорауларга җавап бирегез.

Тизлекне ничек табарга?

А). Агым уңаена барганда.
           Ә). Агымга каршы барганда.

Физкультминуткa
(Салмак кына музыка уйный.) Күзләрне йомдык. (Күз алдына китерәбез.) Без хәзер матур бер аланда: шундый матур күк йөзе, кояш елмая, ямь-яшел агачлар, аллы-гөлле чәчәкләр, саф һава. (Киң итеп сулыш алабыз.) Барлык саннарны 1 дән алып 9 га кадәр башларны йөртеп язабыз. Күбәләкләр куабыз: чәбәк-чәбәк. Һәммәбез дә изге теләкләр теләп елмаябыз.

(Укучылар 1221 нче мәсьәләне дәфтәрләрдә чишәләр. Парларда эш. Бер-берсенең эшләрен тикшерәләр, билге куялар.) 

                                                                                    Мәскәү шәһәре. Көнчыгыш университет бинасы.
Укытучы. Илебездә 1917 елгы революция булганнан соң да, Фатих Кәрими үзенең укытучылык эшен дәвам иттерә. 1925 елда Мәскәү шәһәренә күчеп китә һәм Нариман Нариманов исемендәге Көнчыгыш университетында төрек теле укыта. Ләкин илебездәге авыр еллар Фатих Кәримине дә читләтеп үтми. Түбәндәге тигезләмәне чишеп, сез Фатих Кәриминең ничәнче елда нахакка гаепләнеп кулга алынганын һәм атып үтерелгәнен табарсыз.

Х+56,8=1993,8

          – Әйе, 1937 елның 27 сентябрендә илебезнең мәшһүр кешеләренең берсе юк иттерелә. 1959 елны СССР Югары Судының хәрби коллегиясе Фатих Кәриминең реабилитацияләнүе турында карар чыгарды. Фатих Кәрими турында тулырак беләсегез килсә, авылыбыздагы Фатих Кәрими музеена рәхим итегез.

         Укучылар, дәресебез ахырына якынлашты. Йомгаклау өлешенә килеп җиттек.

V. Рефлексия

           – Мин бүгенге дәрестә белдем ...

           – Минем өчен иң кызыклысы ...

           – Миңа аңлашылмады ...

VI. Өй эше

1261, 1268 (а) нче күнегүләрне эшләргә.

